

PONTEVEDRA CONTARÁ CUN ÚNICO HOSPITAL DE REFERENCIA DA SÚA ÁREA SANITARIA E DOTADO COA TECNOLOXÍA MÁIS AVANZADA
· Con esta medida apóstase decididamente pola cidade e por unha estrutura sanitaria de vangarda
· O hospital medrará en capacidade de asistencia e resposta, camiñando cara unha dotación para a hospitalización que será superior ás 600 prazas actuais e que en ningún caso estará por debaixo das 700
Santiago de Compostela, 2 de xullo de 2009.- A cidade de Pontevedra contará cun novo hospital único para afrontar as demandas asistenciais da poboación, que será referencia na súa área sanitaria e contará coa tecnoloxía máis avanzada. A Xunta investirá 180 millóns de euros neste proxecto. Está previsto que o inicio da licitación e da obra teñan lugar en 2011, e no momento en que entre en funcionamento a cidade contará cun único hospital referencia na área sanitaria Pontevedra Norte.
Con esta medida apóstase decididamente por Pontevedra e por unha estrutura sanitaria de vangarda que dea unha solución definitiva a múltiples proxectos ata agora construídos e reconstruídos. Neste sentido, a Consellería de Sanidade garante que o hospital medrará en capacidade de asistencia e resposta, camiñando cara unha dotación para a hospitalización que será superior ás 600 prazas actuais e que en ningún caso estará por debaixo das 700. 
A proposta da Xunta é situar este novo edificio en Monte Carrasco, na parroquia de Marcón, por considerar esta ubicación como a máis adecuada debido á súa localización e á súa topografía. Nos vindeiros días técnicos de Sanidade e do Concello de Pontevedra reuniranse tanto para estudar esta ubicación como para constituír unha Comisión Técnica que determine o seu emprazamento definitivo.
Tamén próximamente manterá unha xuntanza a Comisión para a Elaboración do Plan Funcional de Pontevedra, integrada por médicos do hospital e por técnicos da Consellería e do Servizo Galego de Saúde (Sergas), que ten como primeiro cometido estudar toda a documentación existente para ultimar os detalles dos proxectos. Posteriormente iranse incorporando a este órgano máis entidades vinculadas ao eido sanitario.
No que se refire ao seu financiamento, prevense as mesmas alternativas que estaba a estudar o goberno anterior. Así, inicialmente o Sergas conta con 3,1 millóns de euros para a expropiación de terreos, aos que hai que engadir 4 millóns que ten en reserva de crédito o Concello de Pontevedra.
Eivas do anterior proxecto

A aposta polo novo hospital de Pontevedra, solventará as deficiencias xeradas co último prantexamento de ampliación. Cómpre destacar que o proxecto deseñado polo anterior Executivo -a ampliación do actual Hospital de Montecelo-, contaba cun coste estimado de 120 millóns de euros e presentaba numerosas deficiencias. Así, contaba cun deseño ríxido, sen posibilidades de mellora e ampliación e que facía necesaria unha demolición previa; amosaba problemas de construción –a convivencia coas obras faría imposible descartar unha afectación da actividade asistencial-; imposibilitaba un prantexamento funcional idóneo; e contaba con limitacións derivadas dos problemas de acceso.

